
ԷԼԵԿՏՐՈՆԱՅԻՆ ԱՃՈՒՐԴԻ ԻՐԱԿԱՆԱՑՄԱՆ ԿԱՐԳԸ ՀԱՍՏԱՏԵԼՈՒ ՄԱՍԻՆ
 

Հիմք ընդունելով «Գնումների մասին» Հայաստանի Հանրապետության օրենքի  4-րդ հոդվածը և    5-րդ հոդվածի 1-ին մասի 3-րդ և 14-րդ կետերը, Հայաստանի Հանրապետության կառավարությունը որոշում է. 


1. Հաստատել  էլեկտրոնային աճուրդի իրականացման կարգը` համաձայն հավելվածի: 

2. Լիազորել Հայաստանի Հանրապետության ֆինանսների նախարարին` սույն որոշումն ուժի մեջ մտնելու օրվանից հաշված երեսնօրյա ժամկետում հաստատել էլեկտրոնային աճուրդի միջոցով ձեռքբերվող ապրանքների, աշխատանքների և ծառայությունների ցուցակը, ինչպես նաև Էլեկտրոնային աճուրդով գնումների կատարման ուղեցույցը:

3. Սույն որոշումն ուժի մեջ է մտնում 2017 թվականի .........-ից:

	ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՎԱՐՉԱՊԵՏ 

	 ԿԱՐԵՆ ԿԱՐԱՊԵՏՅԱՆ


Հավելված 
ՀՀ կառավարության 2017 թվականի 

....................... ....-ի N ....-Ն որոշման
ԿԱՐԳ

ԷԼԵԿՏՐՈՆԱՅԻՆ ԱՃՈՒՐԴԻ ԻՐԱԿԱՆԱՑՄԱՆ 


1.  Սույն կարգով սահմանվում են էլեկտրոնային աճուրդի իրականացման հետ կապված հարաբերությունները:


2. Էլեկտրոնային գնումների համակարգը պարունակում է էլեկտրոնային սարքավորումներ, գործիքներ և ծրագրեր, որոնք հեռակարգավորման, հեռահաղորդագրման և էլեկտրոնային եղանակով տվյալների փոխանակման հնարավորություն են տալիս: Բոլոր սարքավորումները տեղադրվում են Հայաստանի Հանրապետության ֆինանսների նախարարի կողմից սահմանված վայրում:


3. Էլեկտրոնային աճուրդով գնումների կատարման դեպքում գործում են գնումների մասին Հայաստանի Հանրապետության օրենսդրության պահանջները, հաշվի առնելով սույն կարգով սահմանված առանձնահատկությունները:

4. Սույն կարգում օգտագործվում են հետևյալ հասկացությունները՝


1) համակարգ` www.armeps.am/eaction կայքի միջոցով էլեկտրոնային աճուրդների իրականացումն ապահովող համակարգ.


2) պատվիրատու` էլեկտրոնային աճուրդի միջոցով գնում իրականացնող և համակարգում գրանցված պատվիրատու.


3) մասնակից` պատվիրատուի հետ պայմանագիր կնքելու նպատակով էլեկտրոնային աճուրդին մասնակցելու ցանկություն ունեցող և համակարգում գրանցված անձ.


4) էլեկտրոնային աճուրդ` ներկայացված գնային առաջարկները նվազեցնելու նպատակով համակարգի միջոցով կազմակերպվող սակարկություն, որը կազմակերպում և անցկացնում է պատվիրատուն` գնումների մասին Հայաստանի Հանրապետության օրենսդրությանն ու սույն կարգին համապատասխան.

5) հայտ՝ հրավերի հիման վրա մասնակցի կողմից էլեկտրոնային եղանակով ներկայացվող առաջարկ.

6) լիազորված մարմին՝ Հայաստանի Հանրապետության ֆինանսների նախարարություն կամ Հայաստանի Հանրապետության ֆինանսների նախարարության կողմից լիազորված իրավաբանական անձ.

7) տեխնիկական սպասարկող՝ համակարգի տեխնիկական սպասարկումն իրականացնող՝ Հայաստանի Հանրապետության ֆինանսների նախարարություն կամ Հայաստանի Հանրապետության ֆինանսների նախարարության կողմից ընտրված իրավաբանական անձ.

8) օգտվողներ՝ համակարգի շահագործման և դրանից օգտվելու թույլտվություն ունեցող պատվիրատուի աշխատակիցներ կամ պատվիրատուի կողմից լիազորված անձինք.
9) քայլ` մինչև էլեկտրոնային աճուրդի ամփոփումը մասնակցի կողմից վերանայված և ներկայացված նոր` նվազեցված գնային առաջարկ.
10) առաջին տեղ զբաղեցրած մասնակից` մասնակից, որն էլեկտրոնային աճուրդի ամփոփման համար հրավերով սահմանված ժամկետը լրանալու պահի դրությամբ ներկայացրել է ամենացածր գնային առաջարկը:  

5. Էլեկտրոնային աճուրդների իրականացումն ապահովող համակարգն ունի մասնակիցների տվյալները, բացառությամբ գնային առաջարկների, կոդավորելու և մինչև էլեկտրոնային աճուրդի ամփոփման ավարտը ներառյալ այդ տվյալների ապակոդավորման անհնարինությունն ապահովելու հնարավորություն:

6. Համակարգից օգտվողներն են՝

1) պատվիրատուի ղեկավարը, ով համակարգում գրանցում է նոր օգտվողներ և համակարգի միջոցով հաստատում է գնահատման մասին հաշվետվությունը.

2) գնահատող հանձնաժողովը.

3) քարտուղարը:

7. Պատվիրատուն համակարգում գրանցվելու և այն շահագործելու նպատակով գրավոր եղանակով լիազորված մարմին է ներկայացնում պատվիրատուի `

1) անվանումը` հայերեն, ռուսերեն և անգլերեն լեզուներով.

2) գործունեության հասցեն ` հայերեն, ռուսերեն և անգլերեն լեզուներով.

3) ղեկավարի անունը, ազգանունը, պաշտոնը, հեռախոսահամարը և էլեկտրոնային փոստի հասցեն:

8. Լիազորված մարմինը կամ տեխնիկական սպասարկողը սույն կարգով նախատեսված փաստաթղթերն ստանալու օրվանից 5 աշխատանքային օրվա ընթացքում պատվիրատուին գրանցում է համակարգում և գրավոր եղանակով պատվիրատուի ղեկավարին տրամադրում է համակարգում գրանցված մուտքանունն ու նախնական գաղտնաբառը: Ընդ որում`

1) պատվիրատուի ղեկավարը և վերջինիս կողմից սահմանված օգտվողները առաջին անգամ համակարգ մուտք գործելիս՝ տրամադրված նախնական գաղտնաբառը պարտավոր են փոխարինել նոր գաղտնաբառով, որը պետք է բաղկացած լինի առնվազն 8 նիշից, այդ թվում` 8 նիշում առնվազն մեկ տառից և մեկ թվանշանից.

2) օգտվողներին մուտքանուններ և նախնական գաղտնաբառեր տրամադրում է պատվիրատուի ղեկավարը.

3) համակարգում սույն կետում նշված անձանց գրանցումը ավտոմատ եղանակով համարվում է չեղյալ, եթե համակարգում գրանցվելու օրվանից հաշված 30 օրացուցային օրվա ընթացքում նրանք մուտք չեն գործում համակարգ կամ մուտք են գործում, սակայն համակարգ չեն մուտքագրում գրանցումը հաստատելուց հետո ավտոմատ եղանակով իրենց էլեկտրոնային փոստին ստացված թիվը: Այս պարագայում իրականացվում է գրանցման նոր գործընթաց:

9. Համակարգում որպես մասնակից գրանցվելու նպատակով մասնակիցը մուտք է գործում www.armeps.am/eaction կայք և լրացնում համապատասխան պահանջվող տեղեկատվությունը, որից հետո գրանցումը հաստատելու նպատակով էլեկտրոնային փոստի միջոցով ստացված թվի և/կամ տառերի կոմբինացիան (այսուհետ` տեղեկատվություն) մուտքագրում է համակարգ: Տեղեկատվությունը ճիշտ մուտքագրելուց հետո մասնակիցը համարվում է համակարգում գրանցված, ինչի մասին ավտոմատ եղանակով ստանում է ծանուցում: Մասնակցի գրանցումը ավտոմատ եղանակով համարվում է չեղյալ, եթե համակարգում գրանցվելու օրվանից հաշված 30 օրացուցային օրվա ընթացքում վերջինս մուտք չի գործում համակարգ կամ մուտք է գործում, սակայն համակարգ չի մուտքագրում տեղեկատվությունը: Այս պարագայում իրականացվում է գրանցման նոր գործընթաց:

10. Պատվիրատուն գնման հայտարարությունը և հրավերը միաժամանակ հրապարակում է նաև տեղեկագրում:

11. Էլեկտրոնային աճուրդով գնումների կատարման դեպքում գործում են հետևյալ առանձնահատկությունները`

1) հրավերով նախատեսվում է նաև, որ`

ա. մասնակցի հայտը ներառում է միայն գնային առաջարկը: Ընդ որում, մասնակիցը գնային առաջարկ կարող է ներկայացնել, եթե բավարարում է հրավերով սահմանված մասնակցության իրավունքի և որակավորման չափանիշների պահանջներին: Գնային առաջարկի ներկայացումը համարվում է սույն պարբերությամբ նախատեսված պահանջներին մասնակցի տվյալների համապատասխանությունը հավաստող հայտարարություն:
բ. հայտերի ներկայացման ժամկետը լրանալու պահի դրությամբ համակարգը ավտոմատ ծանուցման միջոցով հայտ ներկայացրած բոլոր մասնակիցներին ուղարկում է ներկայացված ամենացածր գնային առաջարկը.
գ. էլեկտրոնային աճուրդը սկսվում է հայտերի ներկայացման ժամկետը լրանալու օրվանից հաշված երկրորդ աշխատանքային օրը` հրավերով սահմանված ժամին.

դ. էլեկտրոնային աճուրդի տևողությունը սահմանվում է 60 րոպե և յուրաքանչյուր մասնակից ունի տաս քայլի իրավունք: Ընդ որում էլեկտրոնային աճուրդը չի կարող կազմակերպվել ժամը 17:00-ից հետո և ոչ աշխատանքային օրերին: Եթե էլեկտրոնային աճուրդը սկսելու օրը համընկնում է ոչ աշխատանքային օրվա հետ, ապա էլեկտրոնային աճուրդը վերահայտարարված է համարվում տվյալ ոչ աշխատանքային օրվան հաջոդող աշխատանքային օրվա նույն ժամին. 
ե. մինչև էլեկտրոնային աճուրդի ամփոփման համար հրավերով սահմանված ժամկետը լրանալը համակարգը ավտոմատ եղանակով մասնակիցներին ներկայացնում է յուրաքանչյուր մասնակցի քայլը և այն կատարելու օրը ժամանակը.
զ. էլեկտրոնային աճուրդն ամփոփվում է հրավերում նշված կոնկրետ ժամը լրանալու դրությամբ.
Է. էլեկտրոնային աճուրդն ամփոփվելու պահի դրությամբ համակարգը ավտոմատ եղանակով պատվիրատուին և հայտեր ներկայացրած մասնակիցներին ներկայացնում է էլեկտրոնային աճուրդի արդյունքները` ըստ առաջին և հաջորդաբար տեղեր զբաղեցրած մասնակիցների անվանումների և զբաղեցրած տեղերի:  

12. Էլեկտրոնային աճուրդի արդյունքների հիման վրա առաջին և հաջորդաբար տեղեր զբաղեցրած մասնակիցների հայտերի գնահատումը, ընտրված մասնակցի որոշումը, պայմանագրի կնքումը և գնման ընթացակարգի արդյունքների ամփոփումն իրականացվում է գնումների մասին Հայաստանի Հանրապետության օրենսդրությամբ սահմանված կարգով:

ՏԵՂԵԿԱՆՔ-ՀԻՄՆԱՎՈՐՈՒՄ

«Էլեկտրոնային աճուրդի իրականացման կարգը հաստատելու մասին» ՀՀ կառավարության որոշ​ման նախագծի վերաբերյալ 
	1.
	Անհրաժեշտությունը

	
	«Էլեկտրոնային աճուրդի իրականացման կարգը հաստատելու մասին» ՀՀ կառավարության որոշ​ման նախագծի (այսուհետ` Նախագիծ) ընդունման անհրաժեշտությունը պայմանավորված է «Գնումների մասին» 16.12.16թ. N ՀO-21-Ն ՀՀ օրենքով (այսուհետ` Օրենք) նախատեսված էլեկտրոնային աճուրդի իրականացման հետ կապված հարաբերությունների սահմանման և էլեկտրոնային աճուրդի միջոցով ձեռք բերվող ապրանքների, աշխատանքների և ծառայությունների ցուցակի հաստատման անհրաժեշտությամբ:  

	2.
	Ընթացիկ իրավիճակը և խնդիրները

	
	Օրենքով որպես գնում կատարելու ընթացակարգ նախատեսվել է էլեկտրոնային աճուրդը, որի իրականացման կարգը Օրենքի 5-րդ հոդվածի 1-ին մասի 3-րդ կետի համաձայն` հաստատում է ՀՀ կառավարությունը:
Միաժամանակ Օրենքի 5-րդ հոդվածի 1-ին մասի 14-րդ կետով նախատեսվել է, որ ՀՀ կառավարությունը հաստատում է էլեկտրոնային աճուրդի միջոցով ձեռք բերվող ապրանքների, աշխատանքների և ծառայությունների ցուցակ: Այս կապակցությամբ Նախագծով նախատեսվել է լիազորել ՀՀ ֆինանսների նախարարին` հաստատել նշված ցուցակը` հաշվի առնելով նաև հնարավոր ճկունություն ապահովելու անհրաժեշտությունը:

	3.
	Տվյալ բնագավառում իրականացվող քաղաքականությունը

	
	Տվյալ բնագավառում իրականացվող քաղաքականության փոփոխություն չի նապատեսվում:

	4.
	Կարգավորման նպատակը և բնույթը

	
	Նախագծի ընդունման նպատակն է սահմանել էլեկտրոնային աճուրդի իրականացման հետ կապված հարաբերությունները և ապահովել իրավական հիմք` էլեկտրոնային աճուրդի միջոցով ձեռք բերվող ապրանքների, աշխատանքների և ծառայությունների ցուցակը ՀՀ ֆինանսների նախարարի կողմից հաստատելու համար:  

	5.
	Նախագծի մշակման գործընթացում ներգրավված ինստիտուտները և ան​ձինք

	
	Որոշ​ման նախագիծը մշակվել է ՀՀ ֆինանսների նախարարության աշխատակազմի կողմից: 

	6.
	Ակնկալվող արդյունքը

	
	Նախագծի ընդունմամբ կսահմանվեն 
· էլեկտրոնային աճուրդների իրականացումն ապահովող համակարգը,
· պատվիրատուների և մասնակիցների` նշված համակարգում գրանցման կարգը, 
· Էլեկտրոնային աճուրդով գնումների կատարման առանձնահատկությունները:
Նախագծի ընդունմամբ կապահովվի իրավական հիմք` էլեկտրոնային աճուրդի միջոցով ձեռք բերվող ապրանքների, աշխատանքների և ծառայությունների ցուցակը ՀՀ ֆինանսների նախարարի կողմից հաստատելու համար:

	7.
	Այլ տեղեկություններ (եթե այդպիսիք առկա են)

	
	---


Տ Ե Ղ Ե Կ Ա Ն Ք  

«Էլեկտրոնային աճուրդի իրականացման կարգը հաստատելու մասին» ՀՀ կառավարության որոշ​ման նախագծի ընդունման դեպքում պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին

«Էլեկտրոնային աճուրդի իրականացման կարգը հաստատելու մասին» ՀՀ կառավարության որոշ​ման նախագծի ընդունման դեպքում պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումներ կամ նվազեցումներ չեն նախատեսվում:

Տ Ե Ղ Ե Կ Ա Ն Ք  

«Էլեկտրոնային աճուրդի իրականացման կարգը հաստատելու մասին» ՀՀ կառավարության որոշ​ման նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին
«Էլեկտրոնային աճուրդի իրականացման կարգը հաստատելու մասին»  Հայաստանի Հանրապետության կառավարության որոշման նախագծի ընդունմամբ` այլ իրավական ակտերի ընդունման անհրաժեշտություն  չի առաջանում։
ՑԱՆԿ
այն իրավական ակտերի, որոնց հիման վրա կամ որոնցից օգտվելով մշակվել է «Էլեկտրոնային աճուրդի իրականացման կարգը հաստատելու մասին»  ՀՀ կառավարության որոշման նախագիծը

· «Իրավական ակտերի մասին» ՀՀ օրենք,
· «Գնումների մասին» 16.12.16թ. N ՀՕ-21-Ն
